
2021-ci ilin 24 dekabrında 60 yaşı 
tamam olan müzəffər Ali Baş Koman-
danımız öz yubiley günündə işğaldan 
azad olunmuş ərazilərimizə səfər edib, 
qəhrəman hərbçilərimizlə görüşməklə, öz 
yubileylər ənənəsini qürurlu bir şəkildə 
təkrarlamış oldu. Öncəki yubileylərini 
qaçqın və məcburi köçkünlərimizlə, 
hərbçilərimizlə birgə keçirən dövlət 
başçısı bununla bir örnək yaradıb. Bu, bir 
rəhbər ədəbidir, dövlətçilik mədəniyyətidir! 

“Azərbaycanın mədəniyyət pay-
taxtı – Şuşa şəhəri haqqında” Qanun 
layihəsi hər bir vətəndaşımızın, dünya 
azərbaycanlılarının, Azərbaycanın dost-
larının həyatında əlamətdar, unudulmaz 
hadisə oldu. Şuşa şəhərinin statusunun 
ayrıca qanunla müəyyən edilməsi hüquq 
mədəniyyətimizdə, dövlət quruculuğu 
sahəsində önəmli hadisədir. Bu, yalnız 
hüquq mədəniyyətimizi deyil, həm də 
mədəniyyətin hüququnu göstərir. Dünya-
da şəhər–dövlətlər var. Şuşanın qanunla 
müəyyənləşən statusu, Mədəniyyət pay-
taxtı olması, bu ilin Şuşa ili elan edilməsi 
və s. Şuşanı ölkə kimi şəhər mənəvi 
ucalığına qaldırır.

...Əlbəttə, ötən il Nizami Gəncəvinin 
880, Aşıq Ələsgərin 200 illiyi ilə bağlı 
çoxsaylı yerli və beynəlxalq tədbirlər 
keçirildi, kitablar nəşr edildi, elmi araşdır-
malar davam etdirildi, yeniliklər üzə çıxdı 
və s. Bütün bunlarla yanaşı, ötən il “Şərqi 
Zəngəzur”un bir coğrafi termin olaraq 
rəsmi ədəbiyyatda öz yerini alması ilə də 
əlamətdar oldu. 2021-ci il Qarabağda, 
Şərqi Zəngəzurda vandallıqdan qurucu-
luğa keçid ili oldu. Bu keçid Azərbaycanın 
qurucu üzünü bütün dünyaya bir daha 
göstərdi. Bunu görmək istəməyənlər belə 
gördü, qaçılmaz fakt qarşısında qaldı.

...Dünyaya səs salan “Şusa 
Bəyannaməsi”nin imzalanması, Qaraba-
ğın hava qapısı “Füzuli Hava limanı”nı 
iki qardaş ölkə başçısının birgə açması, 
İlham Əliyevlə Rəcəb Tayyyib Ərdoğanın 
Şuşada, Füzulidə, Zəngilanda... birgə 
verdiyi çox önəmli ismarıclar da 2021-
ci ilin yaddaqalan hadisələridir... Və bu 
yerdə qardaş ölkədə 2021-ci ildə baş 
vermiş irimiqyaslı meşə yanğınlarını xatır-
layaq: Azərbaycan yanğınsöndürənlərinin 
fədakar əməyi Türkiyə, Azərbaycan və bir 

sıra region ölkəsinin mediasında gündəm 
oldu.

2020-ci ildə Azərbaycanın Vətən 
müharibəsində qardaş Türkiyə bizə güclü 
mənəvi, siyasi, diplomatik, psixoloji dəstək 
verdi və Türkiyənin dəstəyi Zəfərin qa-
zanılmasında böyük önəm daşıdı. “Şuşa 
Bəyannaməsi”ndən sonra Türkiyədə misli 
görünməmiş meşə yanğınları baş verincə, 
Azərbaycan yanğınsöndürənlərinin öz 
ormanlarımızı, öz ev - eşiyimizi qoruyur-
muşcasına qardaş ölkədə fədakar əməklə 
iştirakı bizim doğrudan - doğruya “Bir 
millət, iki dövlət” olduğumuzu dünyaya bir 
daha göstərdi. Yanğınsöndürən maşınla-
rımızı görən qardaş ölkə vətəndaşlarının 
yollar boyu düzülüb, onlara sərin su, isti 
çörək, gül-çiçək verməsi də qardaşlıq 
duyğularının ifadəsi idi.

... Azərbaycan Prezidenti İlham 
Əliyevin 08.12.2020-ci il tarixli fərmanı 
əsasında yaradılan “YAŞAT” Fondunun 
əsas sınaq ili, çalışma ili də 2021-ci 
ilə düşdü. Yerli icra orqanlarında şəhid 
ailələri, yaralı qazilərlə iş üzrə yeni 
şöbələrin də sınaq ili, çalışma ili olan 
2021-ci ildə yüzlərlə şəhid ailəsinin, yaralı 
qazinin qayğıları öyrənildi, onlara zəruri 
mənəvi-maddi dəstək göstərildi. Bu, vəfa 
borcu – mənəvi borcla yanaşı hüquqi 
xidmət mədəniyyətini, yeni qurumlar 
yaratmaq və operativ çalışma moduna 
keçirmək mədəniyyətini ifadə etmiş oldu. 
2021-ci ildə zəfərin birinci ildönümü 
münasibəti ilə böyük amnistiya qəbul 
edildi. Bu amnistiya, yalnız xeyirxahlığın, 
humanizmin deyil, zəfər mədəniyyətimzin 
bir göstəricisi oldu.

2021-ci ildə intensiv xarakter alan, 
genişlənən Azərbaycan–Türkiyə, 
Azərbaycan –Türkiyə–Pakistan birgə 
təlimləri hərbi qardaşlıq mədəniyyətimizin 
gostəricisi oldu. Ağoğlanda qurulan 
Komando Briqadamız “Dəmir yumruq” 
mədəniyyəti əsasında, təhlükəsizlik 

mədəniyyətimizi göstərməkdədir...
2021-ci ildə Azərbaycanın Türk 

Dövlətləri Şurasına sədrlik müddəti uğurla 
başa çatdı. Türk Dövlətlər Şurasının 
əsasında Türk Dövlətləri Təşkilatının 
yaradılması, müzəffər Ali Baş Koman-
dan, Prezident İlham Əliyevin Türk 
Dünyasının ali ordeni ilə təltif edilməsi 
 2021-ci ili həmişə qürurla xatırlamağımı-
za başqa bir vəsilədir. Həmçinin 2021-ci 
ildə Azərbaycan Qoşulmama Hərkatına 
ləyaqətli, xarakterli rəhbərliyini davam 
etdirdi, ölkəmizə daha bir dönəm sədrlik 
etibar edildi. BMT səviyəsində bizim 
 Prezidentin Qoşulmama Hərəkatının sədri 

olaraq, Hərəkatın mövqeyini, qərarını 
ifadə edərək, qaldırdığı məsələlər qəbul 
edildi: Bu, “peyvənd millətçiliyi”nə qarşı 
təsirli tədbirləri, pandemiyaya qarşı qlobal 
həmrəyliyi və s. özündə ehtiva edir... Bu, 
qlobal həmrəylik mədəniyyətinin yara-
dılmasına Azərbaycan töhfəsidir. Tarix 
unutmayacaq. 

Hərbi Qənimətlər Parkı kimi bir 
mədəniyyət ocağının təsisi də 2021-ci 
ilin bəxtinə düşdü. Bu parkda düşmənin 
mərmiləri, silah-sursatı dinc məqsədlər 
üçün – oturacaq, gündən, yağışdan qoru-
yan vasitə kimi yeni məzmun qazanıb... 
Hərbi Qənimətlər Parkının fəlsəfəsinə, 
dizaynına, modelinə alqış düşür!

...2021-ci il başa çatdı: şirini, uğuru 
ilə birgə acısı, kədəri oldu, itkilərimiz 
oldu. Neyləmək olar, həyat belədir... 
Şəhidlərimizin qanları yerdə qalmadı, 
düşməndən layiqli intiqam alındı. Düşmən 
gördü ki, “Dəmir yumruq” yerindədir! 

“Dəmir yumruğ”a Ağoğlanda qoyulan 
dəmir heykəl də çox anlamlıdır. Bu, yenə 
gücün mədəniyyətə, mədəniyyətin gücə 
çevrilməsi təntənəsidir! ...Yeri gəlmişkən, 
Hadrut da daxil olmaqla, şəhər, qəsəbə, 
kəndlərimizə öz doğma türkcəmizdə adlar 
verməli, əsasən də tarixi adlarımızı bərpa 
etməklə, adqoyma mədəniyyətimizin 
gücünü ifadə etməliyik. Bu, şəxs adla-
rına münasibətdə də milli təzahürləri 
ilə görünməlidir: yararsız, yaxud qeyri-
milli adları mümkün qədər azaltmalı, öz 
duru, gözəl, anlamlı adlarımızı adqoyma 
dövriyyəsinə qaytarmalıyıq. Qoy, qalib 
ölkənin balaları öz adlarımızla böyüsün! 

Bir də, milli soyad sonluqlarımızla bağlı 
təsirli addımlara, zəruri irəliləyişə ehti-
yac olduğunu düşünürəm. Bu özü bir 
mədəniyyət hadisəsi, kulturologiyanın 
əhatə dairəsinə girən mövzudur.

27 sentyabr – Şəhidləri Anım Günündə 
dövlətimizin ali zirvəsinin əllərində 
şəhidlərin plakatı ilə yürüş təşkil etməsi, 
Zəfər Muzeyinin təməlinin qoyulması, 
respublika üzrə sükut dəqiqəsi... unu-
dulmaz. Xocalı Soyqırımının 20-ci, 25-ci 
ildönümlərində də dövlətin ali rəhbərliyi 
başda olmaqla yürüşlər təşkil olunmuşdu. 
Şəhidlərimizə dərin sayğının ən yüksək 
rəsmi səviyədə göstərilməsi bizim yaddaş 
mədəniyyətimizi, ehtiram mədəniyyətimizi 
nümayiş etdirir.

Anım Günündən sonra hər şəhidin 
anım və doğum gününün ayrıca qeyd 
edilməsi, Şəhidlər xiyabanlarımıza, şəhid 
məzarlarına izdihamlı ziyarətlər anım 
mədəniyyətimizin göstəricisi idi. Xüsusilə, 

Vətən müharibəsi şəhidlərinin dəfn olun-
duğu II Fəxri xiyabanda ötən ildə bir neçə 
dəfə ziyarətdə olarkən, hər qəhrəman 
Vətən övladının qəbri üzərindəki xatirə 
şəkillərinə, gül topası içindəki məktublara 
diqqətlə baxdım, oxudum, duyğulandım, 
kədər qarışıq qürur hissi çulğadi məni. 
Biz böyük xalqıq! Bizim vətən sevgimiz, 
vətən uğrunda canını fəda etmiş oğulla-
rımıza sayğımız əvəzsiz bir mədəniyyət 
örnəyidir! Şəhidlərimizin ruhuna əbədi 
ehtiram!..

Bəli, yeni ilin – Şuşa ilinin ilk günlərini 
yaşayırıq. Cənab Prezident əziz 
şəhərimizin şərəfinə, səhərin qurul-

masının 270-ci ildönümü münasibətilə 
2022-ci ili Şuşa ili elan edib. Şuşanın 
bənzərsiz tarixi görkəmini, formalaşdırdığı 
özünəməxsus mühiti, şəhərin yetirdiyi bö-
yük şəxsiyyətlərin xidmətlərini xüsusi vur-
ğulayan dövlət başçısının sərəncamında 
oxuyuruq: “Şuşa zəfərindən dərhal sonra 
şəhərdə infrastrukturun qurulması ilə 
yanaşı, tarix və mədəniyyət abidələrinin 
bərpasına başlanılmış, quruculuq 
işlərinin təşkilində çevikliyin, səmərəliliyin 
təmin olunması üçün burada dövlət 
idarəetməsinə böyük diqqət yetirilmiş, 
Şuşa Şəhəri Dövlət Qoruğu İdarəsi yara-
dılmışdır...

Cıdır düzündə “Xarıbülbül” musiqi fes-
tivalının və Vaqifin möhtəşəm məqbərəsi 
önündə Vaqif Poeziya Günlərinin təşkili 
ənənəsinin bərpası da göstərir ki, Şuşa 
sürətlə dirçələrək əvvəlki dolğun mədəni 
həyatına qovuşmaq yolundadır”.

Şuşa ili Şuşanın Mədəniyyət paytaxtı 

olması səbəbi ilə yenə mədəniyyət ili 
kimi xarakterizə oluna bilər. Bu il Şusaya, 
Ağoğlana, Zəngilana ilk geridönüşə ümid 
edirik. Bu, ümiddən artıq inamdır. Yurd 
yerlərimizin yenidən məskunlaşdırılması 
üçün mümkün sürət və keyfiyyətlə işlər 
görülür. Sizə deyim, bizim hər sakinimizin 
dönüşü onlarca separatçının, qırıq-sökük, 
fərari istehsalçısı, yenilmiş “yenilməz 
Ermənistan ordusu” mənsubunun 
çevrədən öz-özünə perikməsi demək 
olacaq. Sakitcə yaşamaq, işləmək 
istəyənlərin qorxusu-hürküsü olmasın: 
biz birgəyaşayışın ən gözəl örnəklərini 
yaradan, yaşadan, qoruyan zehniyyətə 
sahibik. Qanuna uyanla qanunla, qanun-
suzluq, xaos tərəfdarları ilə də “itiqovan”la 
danışa bildiyimiz hər kəsə məlumdur.

...Azərbaycan Prezidentinin ötən 
il 26 fevralda beynəlxalq səviyyəli 
mətbuat konfransı keçirdiyini, 31 mart – 
Azərbaycanlıların Soyqırımı Günündə 
Türk Dövlət Başçılarının onlayn Zirvə 
Görüşünün keçirildiyini və hər iki gündə 
dünyaya verilən önəmli ismarıcları 
xatırlayıram. Bu il Xocalı Soyqırımının 
30-cu ildönümüdür. Dövlətimiz bu kədərli 
ildönümünü də adımıza, tariximizə, tarixi 
Zəfərimizə, böyük gələcəyə sarsılmaz 
inamımızla ləyaqətlə keçirəcəkdir.

Şuşa ilində Murovdağın aşırımların-
dan deyil, bağrından keçən, Qafqazın 11 
kilometrlik tunel yolunun açılışına inanırıq. 
Bu və bənzəri yol, körpü, tunel tikintiləri 
inqilabi hadisələrdir: 70 illik SSRİ-nin edə 
bilmədiyi yaxud etmək istəmədiklərini 
ağır müharibədən çıxmış, ağır işğala 
son vermiş müstəqil dövlətimiz edir – öz 
hesabına edir. Bu müstəqillik nemətinin, 
azad ölkə mədəniyyətinin, hürr iradənin 
ifadəsidir!..

İştirakçısı olduğumuz beynəlxalq 
tədbirlərdə, uyğun platformalarda erməni 
vandallığının acı nəticələri – işğaldan 
böyük zərər görmüş tarixi, mədəni 
abidələrimizin durumu haqqında 2022-ci 
ildə də danışacaq, həqiqətlərimizin daha 
geniş yayılması üçün çalışacağıq. Şuşa 
ilində Şuşada keçiriləcək beynəlxalq festi-
vallar dünya mediasında gündəm olacaq. 
Yeni dostlar qazanacağıq, yeni istedadlar 
üzə çıxacaq, yeni əsərlər yazılacaq.

“Şuşa ili”, “Nizami ili”, “Könüllülər 
ili”, “Nəsimi ili”, “Xalq Cümhuriyyəti ili” 
ömrümüzə ömür calayır, həyatımıza rəng 
qatır, baxışlarımıza dərinlik və üfüq qa-
zandırır. 44 günlük müharibə “Könüllülər 
ili”ndə oldu: minlərlə Vətən övladı 
cəbhəyə yazılmaqla xəlqi cəsarət ruhu-
muzu bütün parlaqlığı ilə göstərdi! Şuşaya 
yalnız təlim, texnika gücü ilə gedib çıxmaq 
olardımı? Oğullarımızı Şuşanın keçilməz 
dağlarına qaldıran ruhun gücü idi!!!

2022-ci ilin, 270 yaşın mübarək olsun, 
əziz Şuşa!

Əkbər QOŞALI,  
şair-publisist, 

Beynəlxalq “Alaş”  
Ədəbi Mükafatı laureatı

Nizami ilindən Şuşa ilinə...

Dövlət başçısı Tokayevin 
enerji şirkətləri tərəfindən daha 
öncə elan olunmuş qiymət artı-
mına dərhal “veto” qoymasına və 
höküməti istefaya göndərməsinə 
baxmayaraq nümayişlər dayanmaq 
əvəzinə, daha da gücləndi. Qısa 
bir müddətdə yanacağın qiyməti ilə 
başlanan dinc nümayiş Qazaxıstan 
dövlətini və dövlətçiliyini təhdid 
edən terror hücumuna çevrildi. 
Prezident Tokayev xarici təsir 
amillərini əsas gətirərək KTMT-dən 
sülhməramlı qüvvələrin dəstəyini 
xahiş etdi və dərhal belə bir dəstək 
göstərildi.

Qazaxıstan hadisələri haqqında 
analitiklər çox fərqli fərziyyələr irəli 
sürdülər. Baş verənləri klanlararası 
mübarizənin təzahürü kimi görənlər 
də oldu, ölkədə demokratik azad-
lıqların olmaması ilə izah etməyə 
çalışanlar da. Bunlarla yanaşı, 
Qazaxıstan hadisələrini xarici 
qüvvələrin ölkədə sabitliyi pozmaq 
cəhdləri kimi və hətta Qazaxısta-
nın ərazi bütövlüyünə qəsd kimi 
qiymətləndirənlər də tapıldı. 

İstənilən ölkədə dövlət 
idarəçiliyi dövlət başçısının şəxsi 
istəyindən asılı olmayaraq, ailə 
üzvü olmayan, etibarlı, peşəkar 
hesab olunan çoxsaylı məmurların 
iştirakı ilə kollegial şəkildə həyata 
keçirilir. Qazaxıstan da istisna deyil 
və dövlət idarəçiliyinə cəlb olunmuş 
məmurların mütləq əksəriyyətinin 
Nazarbayev ailəsi ilə birbaşa bağlı-
lığı yoxdur. Üstəlik, onların ara-
sında məhz meritokratiya prinsipi 
əsasında məsul vəzifələrə təyin 
olunmuş sadə qazax vətəndaşları 
var. 

Əgər Nazarbayevlər ailəsinin 
bir neçə üzvü hakimiyyətin müxtəlif 
qollarında təmsil olunubsa, bu, 
hələ heç də klan hakimiyyəti 
demək deyil. ABŞ-da Tramp 

ailəsinin həddi-buluğa çatmış 
bütün üzvlərinin onun prezidentliyi 
dövründə dövlət işinə cəlb olun-
duğunu xatırlasaq, bunun “antide-
mokratik” hal olduğunu necə iddia 
edə bilərik və ya buna görə Donald 
Trampı “diktator” adlandırmaq dün-
yanın ən demokratik ölkələrində 
də hələ heç kimin ağlına gəlməyib. 
Bəs niyə Donald Tramp haqqında 
deyilməsi mümkün olmayan iddia 
Nazarbayevə qarşı irəli sürülür? 

Hadisələri ölkədə “demok-
ratik azadlıqların olmaması” ilə 
bağlayanlar da var. Amma Qərb 
dünyasının post–sovet ərazisinin 
“demokratiya qaranquşları” say-
dığı Ermənistanda, Ukraynada və 
Gürcüstanda Qazaxıstandan daha 
çox demokratiya olduğunu iddia 
etmək gülünc görünür. Əksinə, 
bir çox dəyərləndirmə amillərinə 
görə, Qazaxıstanı bu ölkələrdən 
daha demokratik hesab etmək 
olar. Qazaxıstanı bu ölkələrdən 
fərqləndirən əsas cəhət onun xarici 
təsirə digərləri qədər açıq olmama-
sı və xarici təsirə qarşı müqavimət 
gücüdür ki, bu da qazax xalqının 
milli maraqlarına xidmət edir. Bu 
baxımdan, Qazaxıstan öz milli 
maraqlarına xələl gətirməyəcək 
dərəcədə və ölçüdə demokratik 
ölkədir və bu fərziyyənin də əsası 
yoxdur.

Nə qədər müxtəlif səbəblər 
göstərilsə də, şərhlərdə əsasən, 
Nazarbayevin idarəçilik metodu 
tənqid olunur və az qala, baş 
verənlərdə birbaşa Nursultan 
Nazarbayevin günahkar olduğu 
fərziyyəsi irəli sürülür. Bu doğru-
danmı belədir? Bunu başa düşmək 
və təkzib etmək üçün Qazaxısta-
nın son 30 illik müstəqillik tarixinə 
diqqətlə baxmaq lazımdır.

Sovet İttifaqının çökməsi 
dünyanın və xüsusilə, SSRİ-də 

yaşayan xalqların siyasi taleyi 
baxımından nə qədər mütərəqqi 
hadisə olsa da, bu xalqların 
yenidən təşkili baxımından kifayət 
qədər mürəkkəb və çətin bir proses 
idi. Dövlət müstəqilliyini elan etmiş 
hər bir xalq öz dövlətini qurmaq və 
onu uğurlu şəkildə dünya birliyinə 
inteqrasiya etdirmək kimi taleyüklü 
bir problemlə üz-üzə qalmışdı. 

Post-sovet ölkələrinin, demək 
olar ki, hamısı yenicə qədəm 
qoyduqları dünya siyasi sistemi 
qarşısında siyasi, hərbi, iqtisa-
di cəhətdən çox aciz durumda 
idi. Belə bir vəziyyətdə daxili 
çəkişmələrin baş verməsi xüsusilə 
təhlükəli idi. Vacib geostrateji 
mövqeyinə və zəngin təbii re-
surslarına görə Qazaxıstanın 
qlobal siyasi rəqabət meydanında 
qüdrətli güc mərkəzlərinə hədəf 
ola bilmək ehtimalı daha çox idi. 
Məhz o mürəkkəb dövrdə dövlət 
müstəqilliyinin itirlməsinə gətirib 
çıxaracaq hadisələri öncədən 
görmək və önləmək elitanın 
anlamalı olduğu ən vacib məsələ 
idi. Məhz bu mərhələdə bir çox 
xalqların öz dövlətçiliyini itirməsi və 
ya itirmək təhlükəsi qarşısında qal-
masına dair yeni tariximizdə kifayət 
qədər misallar var. Fələstinin 
hələ də öz dövlətçiliyinə qovuşa 
bilməməsi və ya 1991–1993-cü 
illərdə Azərbaycanda baş verən 
hadisələr də bu qəbildəndir.

İmperiyadan qurtuluşun ilk 
mərhələsində yerli elitalar elan 
olunmuş müstəqilliyin qorunub 
saxlanmasının nə qədər çətin və 
mürəkkəb bir proses olacağını 
təsəvvür edə bilmirdilər. Təcrübəsiz 
yerli elitalar “demokratik” dünya-
nın “gülərüzlə” vəd etdiyi siyasi 
və maddi dəstəyi səmimiyyətlə 
qəbul edir və bunun sonralar nəyə 
və neçəyə başa gələcəyini hələ 
başa düşmürdülər. Bir imperiyanın 
boyunduruğundan çıxıb ilk baxış-
dan xoş məramlı görünən başqa 
imperiyaların vassalına çevrilmək 
kimi bir təhlükənin reallığı və bir 
sıra hallarda labüdlüyü çoxlarının 
ağlına belə gəlmirdi. 

Həmin illərdə bu təzadı anlayan 
və yenicə müstəqilliyini elan etmiş 

dövlətini bu mürəkkəb labirintdən 
sağ-salamat çıxara biləcəyinə 
inanan və uzun illər ərzində bunu 
uğurla həyata keçirən liderlərdən 
biri məhz Nursultan Nazarbayev 
oldu. SSRİ-nin çökməsini və satellit 
dövlətlərin orbitdən çıxmasını heç 
cür qəbul etmək istəməyən metro-
poliya yeni yaranmaqda olan milli 
dövlətləri bütün üsullarla yenidən 
özünə bağlamaq üçün mümkün 
olan bütün təhdid və təzyiqlərdən 
istifadə etməklə hər cür təxribatlar 
törətməyə hazır idi. 

Məhz yerli elitanın bu 
prosesləri anlaya bilməməsi, siyasi 
səriştəsizliyi və məsuliyyətsizliyi 
ucbatından bu təxribatlara məruz 
qalan ilk ölkə elə Azərbaycan 
olmuşdu. Belə təhlükələrə ən 
həssas ölkələrdən biri də Qazaxıs-
tan idi. Əhalisinin ən azı yarısının 
qeyri-qazaxlardan ibarət olduğu 
və iqtisadi potensialın bütövlükdə 
keçmiş ittifaq mərkəzindən asılı ol-
duğu Qazaxıstan dərin bir uçurum 
üzərindən incə bir “qıl körpü” ilə 
keçməli idi. Nazarbayevin müdrik 
addımları Qazaxıstanı bu “olum və 
ya ölüm” dilemmasından çox böyük 
uğurla keçirdi. Ölkədə milli və dini 
zəmində hər hansı bir təxribatın 
törədilməsinə fürsət verilmədi. 
Müdrik Şərq mentallığına uyğun 
olaraq siyasətdə mötədillik aparıcı 
istiqamət seçildi. Məhz Nazarba-
yevin müdrikliyi sayəsində bir neçə 
illik iqtisadi tənəzzüldən sonra milli 
iqtisadiyyatın əsasları quruldu və 
iqtisadi asılılıq zəiflədildi. 

Geosiyasi vəziyyət siyasi 
asılılığın zəiflədilməsi üçün daha 
uzun müddət tələb edirdi. Bunu 
yaxşı anlayan Nazarbayev möv-
cud vəziyyətin parametrlərinə 
uyğun şəkildə Qazaxıstanın siyasi 
müstəqilliyini qoruyub saxlamaq 
üçün sona qədər çalışdı və bütün 
güc mərkəzlərinin maraqlarını öz 
dövlətinin və xalqının milli maraq-
ları ilə böyük məharətlə uzlaşdıra 
bildi. Onun praqmatizmi Qazaxıs-
tana kənar müdaxilələrin qarşısını 
aldı və qazax xalqını təmkinli, lakin 
sabit və davamlı inkişaf yoluna 
çıxardı. 

Təqaüdə çıxmazdan öncə 
müstəqilliyin möhkəmləndirildiyini 
qət edən Nazarbayev ölkənin 
və xalqın gələcəyi ilə bağlı daha 
cəsarətli təşəbbüslər irəli sürdü və 
qazax xalqına daimi müstəqilliyi 
təmin edəcək gələcək inteqrasi-
ya proseslərinin yol xəritəsini də 
təqdim etdi. Qazax xalqının daimi 
müstəqilliyini və xoşbəxtliyini türk 
dünyasının səmərəli inteqrasiya-
sında gördüyünü bildirdi.

Bütün bu müddət ərzində bir 
sıra digər post–sovet ölkələrində 
xarici müdaxilə sayəsində bir 
və ya bir neçə dəfə inqilablar 
baş verdi. “Qərb demokratiyası” 
tələsinə düşən bəzi ölkələrdə xarici 
güclərdən asılılıq daha da artdı, 
sovet rejimindən sonra təbii şəkildə 
ortaya çıxmış və güclə sezilən 
demokratiyanın olub-qalan işartıları 
da sönməyə başladı.

Qazaxıstanda qarşıdurma 
Nazarbayevin siyasi hakimiyyətdən 
getməsindən sonra baş verdi. 
Bu gün qarşıdurmanın xalqa və 
dövlətə heç bir fayda verməyəcəyi, 
əksinə, indiyədək məharətlə dəf 
olunmuş ciddi təhlükələrə yol aç-
dığı hamıya yaxşı məlumdur. Belə 
olan halda qarşıdurmanı yaradan-
lar kimlərdir və nəyi hədəfləyirlər? 

Düşünmək olar ki, Nursultan 
Nazarbayevin artıq hakimiyyətdə 
olmamasından istifadə edərək 
Qazaxıstanın bu günə qədər qət 
etdiyi müstəqillik yolunda maneələr 

yaratmaq və onu sonrakı inkişaf 
mərhələsindən geri saxlamaq 
və beləliklə, siyasi-iqtisadi təsir 
altına almaqdır. Bunun Qaza-
xıstanı özünə Vətən və dövlət 
hesab edənlərə lazım olduğu-
nu düşünmək mümkün deyil. 
Hadisələrin ilk günündəki aksiya 
iştirakçıları sadə qazaxlar olsa da, 
sonrakı günlərdə baş verən silahlı 
hücumları təşkil edənlərin və onları 
bu hərəkətlərə təhrik edənlərin 
Qazaxıstanın düşmənləri olmasına 
heç bir şübhə yoxdur. 

Yanacaq üçün əvvəlki 
qiymətlərinin bərpa olunmasından 
sonra da etiraz nümayişlərinin 
davam etdirilməsi, inzibati idarəçilik 
binalarına hücumların edilməsi, 
polislərin öldürülməsi, vətəndaşlara 
məxsus mülkiyyətlərin dağıdılma-
sı, avtomobillərin yandırılması, 
şəhərlərdə baş alıb gedən qarət 
– bütün bunlar hadisələrin Qaza-
xıstan dövləti əleyhinə yönəldiyini 
göstərirdi. Deməli, fərziyyə olunan 
səbəblərdən yalnız biri – xarici 
qüvvələrin ölkədə sabitliyi pozmaq 
cəhdləri və hətta Qazaxıstanın 
ərazi bütövlüyünə qəsd cəhdi kimi 
anlaşılması daha inandırıcı və 
məntiqli görünür. 

Bütün hallarda, qardaş qazax 
xalqının bu sınaqdan ləyaqətlə 
çıxması bütün türk dünyası üçün 
önəmlidir. Türk dünyası vahid bir 
orqanizmdir. Onun bir yerində ağrı 
olanda bütün orqanizm bu ağrının 

acısını yaşayır. 
Odur ki, Türk Dövlətləri 

Təşkilatına daxil olan ölkələrin 
rəhbərləri hadisələrin ilk 
günündən Qazaxısan rəhbərliyi ilə 
operativ əlaqə saxladılar, qardaş 
ölkədə konstitusiya quruluşunu 
dəstəklədiklərini bildirdilər, terrorçu 
fitnəkarlığı pislədilər, vəziyyətin 
ən qısa müddətdə sabitləşməsini 
arzuladılar. Türk Dövlətləri 
Təşkilatının 6 yanvar 2022-ci il 
tarixli bəyanatında da qardaş 
ölkəyə hərtərəfli dəstək ifadə 
olundu.

Türk Dövlətləri Təşkilatının Xa-
rici İşlər Nazirləri Şurasnın Qaza-
xıstandakı son hadisələri müzakirə 
etmək üçün keçirilmiş fövqəladə 
videokonfransında isə iştirakçı 
nazirlər öz ölkələrinin və xalqlarının 
Qazaxıstana və onun xalqına güclü 
dəstəyini və həmrəyliyini bir daha 
təsdiqlədilər. Xarici İşlər nazirləri 
regionda və onun hüdudlarından 
kənarda sabitlik və təhlükəsizlik 
üçün həyati əhəmiyyət kəsb edən 
Qazaxıstanın sülh və sabitliyinin 
vacibliyini vurğulayaraq təşkilata 
üzv dövlətlərin hazırkı böhrandan 
çıxmaq üçün lazım gəldikdə, qar-
daş ölkənin xalqını və hökumətini 
dəstəkləməyə hazır olduğunu bir 
daha təsdiqləyiblər.

Cavanşir FEYZİYEV, 
Milli Məclisin deputatı,  

fəlsəfə doktoru

Qazaxıstanı qarışdırmaq kimlərə sərfəlidir? 

“Nizami Gəncəvi ili” başa çatdı. Postmüharibə ili Azərbaycanda mədəniyyət 
ili kimi xarakterizə olundu: Nizami ili, Şuşanın mədəniyyət paytaxtı elan 
edilməsi, Şuşada “Xarıbülbül” festivalının, Vaqif Poeziya Günlərinin 
bərpası, yeni Mədəniyyət nazirinin təyin edilməsi və ona Yeni Mədəniyyət 
Strategiyasının (YMS) hazırlanması tapşırığının verilməsi 2021-ci ilin birinci 
ayında baş verdi. Yəni müzəffər Ali Baş Komandan 2021-ci ilin xarakterini 
ilk aydan müəyyənləşdirmiş oldu. İkinci ayda qüdrətli söz sənətkarı 
Aşıq Ələsgərin 200 illik yubileyinin dövlət səviyyəsində keçirilməsi ilə 
bağlı sərəncam verildi. Hər ayın mühüm mədəniyyət hadisələrini bir-bir 
sadalamadan deyək ki, Xarıbülbül festivalı da, Vaqif Poeziya Günləri də 
Heydər Əliyev Fondunun təşkilatçılığı ilə yüksək səviyyədə təşkil olundu, 
Şuşanın Mədəniyyət paytaxtı elan edilməsi haqqında qanun qəbul edildi, 
Aşıq Ələsgərin heykəlinin ucaldılması haqqında sərəncam verildi.

Yeni ilin ilk günlərindən uzun illər ərzində sabitlik və 
təhlükəsizlik şəraitində inkişafını müşahidə etdiyimiz 
Qazaxıstanda sakitlik pozuldu. Maye qaz yanacağının 
qiymətinin artması haqqında elan bir neçə bölgədə 
vətəndaşların etiraz nümayişlərinə səbəb oldu. 


